
UUM ONLINE: Pusat Pengajian Antarabangsa (SolS), Universiti Utara Malaysia (UUM) secara rasminya telah menyambut kedatangan
seramai 258 pelajar baharu bagi Semester Pertama Sesi Akademik 2026/2027 (A261) dalam Majlis Suaikenal (MSK) - Sesi Bersama
Pusat Pengajian yang berlangsung di Auditorium SolS, UUM.

Daripada jumlah tersebut, seramai 129 pelajar mendaftar bagi Program Pengurusan Hal Ehwal Antarabangsa (Bachelor of International
Affairs Management - BIAM) dan 129 pelajar lagi bagi Program Pengurusan Perniagaan Antarabangsa (Bachelor of International
Business Management -BIBM).

Pendaftaran kohort baharu ini turut menyaksikan penyertaan seramai 20 pelajar antarabangsa yang berasal dari pelbagai negara
seperti Indonesia, China, Thailand dan Uzbekistan.

Dalam ucapan aluannya, Prof. Madya Dr. Nazariah Osman menasihati pelajar agar menerapkan pegangan "I am responsible for my
own success" serta membudayakan nilai kecemerlangan sepanjang pengajian.

Beliau turut menekankan bahawa pendidikan di peringkat universiti merupakan satu amanah bukan sahaja kepada diri sendiri, malah
kepada ibu bapa, masyarakat, dan negara.

"Pengajian di SolS memberikan pendedahan akademik yang melangkaui sempadan negara. Dunia hari ini memerlukan graduan yang
berfikiran kritis, mampu berkomunikasi dengan berkesan, memahami dinamik global, serta bijak beradaptasi dengan perubahan,"
katanya.

Selain ucapan dekan, majlis turut diisi dengan Taklimat Hal Ehwal Pelajar yang disampaikan oleh Timbalan Dekan (Hal Ehwal Pelajar &
Alumni), Dr. Wan Nurisma Ayu Wan Ismail, diikuti sesi taklimat khusus akademik bagi program BIAM dan BIBM kepada semua pelajar.

